
[bookmark: _Hlk231299429]“MIRATIMIN E KRITEREVE NË BAZË TË TË CILAVE BËHET VLERËSIMI I KËRCËNIMIT TË MUNDSHËM DHE PËRCAKTIMI I DËMIT NË MJEDIS” 


I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN.

Ky projektvendim ka për qëllim përcaktimin e kritereve në bazë të të cilave bëhet vlerësimi i kërcënimit të menjëhershëm për dëm në mjedis dhe përcaktimi i dëmit në mjedis, me qëllim zbatimin e masave parandaluese dhe rehabilituese, në përputhje me ligjin nr. 10431, datë 9.6.2011, “Për mbrojtjen e mjedisit”, të ndryshuar.
Gjithashtu, ky projektvendim garanton një qasje të unifikuar në vlerësimin e rasteve të kërcënimit të menjëhershëm dhe të dëmit mjedisor nga strukturat përgjegjëse në fushën e mjedisit, si dhe krijon bazën për ndërmarrjen e masave parandaluese dhe rehabilituese, për përcaktimin e lidhjes shkakësore me veprimtarinë e operatorit dhe për ushtrimin e përgjegjësive përkatëse sipas legjislacionit në fuqi.
Nisma e propozimit të këtij projektakti mbështetet në zbatim të ligjit nr. 10431, datë 9.6.2011, “Për mbrojtjen e mjedisit”, të ndryshuar, veçanërisht të shkronjës “b”, të pikës 3, të nenit 50 të tij, i cili parashikon se qëllimi i përgjegjësisë për dëmin në mjedis, mbështetur në parimin “Ndotësi paguan”, është parandalimi dhe zhdëmtimi i të gjithë dëmit që i shkaktohet mjedisit.

Projektvendimi synon:
· përcaktimin e kritereve për vlerësimin e ekzistencës së një kërcënimi të menjëhershëm për dëm mjedisor; 
· përcaktimin e kritereve për identifikimin dhe vlerësimin e dëmit mjedisor ndaj llojeve të mbrojtura dhe habitateve natyrore, ujërave dhe tokës; 
· forcimin e përgjegjësisë së operatorëve, përmes krijimit të një kuadri të qartë për vlerësimin e lidhjes shkakësore ndërmjet veprimtarisë profesionale dhe dëmit në mjedis ose kërcënimit të menjëhershëm për një dëm të tillë; 
· lehtësimin e zbatimit të legjislacionit mjedisor, veçanërisht në kuadër të përgjegjësisë për dëmin mjedisor dhe masave parandaluese e rehabilituese; 
· sigurimin e një kuadri të qartë ligjor dhe nënligjor për autoritetet kompetente në fushën e mjedisit, për vlerësimin, dokumentimin dhe arsyetimin e vendimmarrjes administrative në rastet e dëmit mjedisor ose të kërcënimit të menjëhershëm për një dëm të tillë; 
· standardizimin e informacionit dhe të elementeve që duhet të merren në konsideratë gjatë procesit të vlerësimit, përfshirë të dhënat teknike, laboratorike, të monitorimit dhe të gjendjes së mëparshme të burimeve natyrore dhe shërbimeve të tyre; 
· mbështetjen e Agjencisë Kombëtare të Mjedisit në proceset e shqyrtimit të kërkesave, konsultimit të palëve, marrjes së masave përkatëse dhe bashkëpunimit ndërkufitar në rastet kur dëmi prek ose mund të prekë territorin e një shteti tjetër; 
· harmonizimin e legjislacionit shqiptar me acquis communautaire të Bashkimit Evropian në fushën e përgjegjësisë mjedisore.

	
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektvendim nuk është parashikuar në Programin e Përgjithshëm Analitik të Akteve të ministrisë përgjegjëse për mjedisin, por hartimi dhe miratimi i tij përbën një ndërhyrje të domosdoshme në kuadër të:
· forcimit të mbrojtjes së mjedisit si prioritet kombëtar;
· përmbushjes së detyrimeve që rrjedhin nga procesi i integrimit evropian;
· avancimit të negociatave për Kapitullin 27 “Mjedisi dhe Ndryshimet Klimatike”;
· përmirësimit të kapaciteteve institucionale për parandalimin, vlerësimin dhe administrimin e dëmit mjedisor dhe të riskut të lidhur me të.

Projektakti është në përputhje me dokumentet strategjike kombëtare për mbrojtjen e mjedisit, menaxhimin e integruar të burimeve natyrore dhe zhvillimin e qëndrueshëm, si dhe me objektivat e përafrimit të legjislacionit kombëtar me standardet e Bashkimit Evropian. Në veçanti, ai kontribuon në forcimin e kuadrit nënligjor për zbatimin e përgjegjësisë mjedisore, përmes përcaktimit të kritereve për vlerësimin e kërcënimit të menjëhershëm dhe për përcaktimin e dëmit në mjedis, në përputhje me kërkesat e legjislacionit kombëtar dhe me angazhimet që lidhen me përafrimin e acquis të Bashkimit Evropian në fushën e mjedisit.


III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Përmes këtij projektvendimi synohet krijimi i një kuadri të qartë normativ dhe metodologjik për vlerësimin e kërcënimit të menjëhershëm për dëm në mjedis dhe për përcaktimin e dëmit mjedisor, me qëllim zbatimin e njëtrajtshëm të përgjegjësisë mjedisore dhe të masave parandaluese e rehabilituese, në përputhje me legjislacionin në fuqi. Në mënyrë të veçantë, projektvendimi synon të sigurojë kritere të qarta për vlerësimin e rasteve që lidhen me:
· dëmtimin e llojeve të mbrojtura dhe të habitateve natyrore;
· dëmtimin e ujërave sipërfaqësore, nëntokësore dhe të ujërave detare;
· dëmtimin e tokës, kur ndotja krijon rrezik të konsiderueshëm për shëndetin e njeriut;
· vlerësimin e kërcënimit të menjëhershëm për dëm mjedisor dhe të nevojës për masa parandaluese;
· përcaktimin e lidhjes shkakësore ndërmjet veprimtarisë së operatorit dhe dëmit në mjedis ose kërcënimit të menjëhershëm për një dëm të tillë.

Përparësitë e projektaktit lidhen me:
· përcaktimin e kritereve të qarta për vlerësimin e rëndësisë së dëmit ndaj llojeve të mbrojtura dhe habitateve natyrore, në harmonizim me kërkesat e Shtojcës I të Direktivës 2004/35/KE, duke e lidhur në mënyrë organike këtë akt me zbatimin e acquis-it mjedisor në kuadër të Kapitullit 27;
· forcimin e parandalimit të dëmit mjedisor përmes vendosjes së kritereve për identifikimin dhe vlerësimin e hershëm të kërcënimit të menjëhershëm;
· standardizimin e elementeve që duhet të merren në konsideratë gjatë procesit të vlerësimit, përfshirë të dhënat teknike, laboratorike, të monitorimit, të gjendjes së mëparshme të burimeve natyrore dhe të shërbimeve të tyre, si dhe elementet për përcaktimin e lidhjes shkakësore;
· lehtësimin e zbatimit të parashikimeve të legjislacionit për përgjegjësinë mjedisore, nëpërmjet një kuadri më të qartë për ndërhyrjen administrative dhe marrjen e masave përkatëse;
· mbështetjen e autoriteteve kompetente në proceset e monitorimit, kontrollit, shqyrtimit të kërkesave, konsultimit të palëve dhe vendimmarrjes së arsyetuar.

Problematikat që adresohen nga projektakti përfshijnë mungesën e kritereve të detajuara në legjislacionin ekzistues për vlerësimin e kërcënimit të menjëhershëm dhe për përcaktimin e dëmit mjedisor, si dhe vështirësitë në zbatimin e njëtrajtshëm të kuadrit të përgjegjësisë mjedisore nga autoritetet kompetente. Gjithashtu, projektakti adreson nevojën për sqarimin e elementeve që lidhen me gjendjen e mëparshme të burimeve natyrore, vlerësimin e rëndësisë së dëmit, përcaktimin e lidhjes shkakësore, dokumentimin e vlerësimit dhe bashkëpunimin ndërkufitar në rastet kur dëmi prek ose mund të prekë territorin e një shteti tjetër.

Efektet e pritshme të projektaktit konsistojnë në:
· rritjen e nivelit të mbrojtjes së mjedisit përmes një qasjeje më proaktive dhe parandaluese;
· përmirësimin e zbatimit të legjislacionit për përgjegjësinë mjedisore;
· rritjen e transparencës, të parashikueshmërisë dhe të sigurisë juridike për operatorët ekonomikë dhe për autoritetet kompetente;
· përforcimin e kapaciteteve institucionale për vlerësimin, dokumentimin dhe menaxhimin e kërcënimit të menjëhershëm dhe të dëmit mjedisor..

Gjithashtu, miratimi i këtij projektvendimi pritet të ketë ndikim pozitiv në procesin e vlerësimit të progresit të Republikës së Shqipërisë nga Komisioni Evropian, në kuadër të përmbushjes së standardeve të acquis mjedisore.


IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

[bookmark: _Hlk220077765]Projektvendimi i propozuar është në mbështetje të nenit 100 të Kushtetutës dhe të shkronjës  “b”,  të pikës 3, të nenit 50 të ligjit nr. 10431, datë 9.6.2011, “Për mbrojtjen e mjedisit”, të ndryshuar si dhe në harmonizim me kërkesat e Shtojcës I të Direktivës 2004/35/KE të Parlamentit Evropian dhe të Këshillit, datë 21 prill 2004, “Për përgjegjësinë mjedisore në lidhje me parandalimin dhe riparimin e dëmit mjedisor”, të ndryshuar.


V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektvendim synon përafrimin e pjesshëm të legjislacionit shqiptar me Direktivën 2004/35/KE të Parlamentit Evropian dhe të Këshillit, datë 21 prill 2004, “Për përgjegjësinë mjedisore në lidhje me parandalimin dhe riparimin e dëmit mjedisor”, të ndryshuar, në pjesën që lidhet me kriteret për vlerësimin e kërcënimit të menjëhershëm dhe për përcaktimin e dëmit në mjedis, si dhe me rregullat procedurale përkatëse. Gjithashtu, projektvendimi është në harmonizim të plotë me Shtojcën I të kësaj Direktive, për sa i përket kritereve për vlerësimin e rëndësisë së dëmit ndaj llojeve të mbrojtura dhe habitateve natyrore


VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektvendimi është strukturuar në 4 krerë dhe 2 Shtojca bashkëlidhur, si vijon:
Kreu I, i cili ka 5 pika, parashikon objektin e projektvendimit dhe përcakton bazën e përgjithshme juridike e materiale për zbatimin e tij në kuadër të përgjegjësisë për dëmin në mjedis. Në këtë krye përcaktohen termat kryesorë të përdorur në akt, të domosdoshëm për një interpretim dhe zbatim të njëtrajtshëm nga autoritetet kompetente, si dëm, gjendje e mëparshme, shërbime të ofruara nga burimet natyrore, veprimtari profesionale, masa parandaluese dhe kërcënim i menjëhershëm për dëm mjedisor. Gjithashtu, ky krye rregullon rastet për të cilat projektvendimi nuk zbatohet, në përputhje me kuadrin ligjor të përgjegjësisë mjedisore dhe me përjashtimet përkatëse, si dhe parashikon se zbatimi i tij nuk cenon të drejtën e operatorit për kufizimin e përgjegjësisë sipas legjislacionit të posaçëm. Po ashtu, përcaktohet se në rastet e ndotjes me karakter difuz, projektvendimi zbatohet vetëm kur mund të provohet lidhja shkakësore ndërmjet dëmit ose kërcënimit dhe veprimtarisë së operatorëve individualë. Në këtë mënyrë, Kreu I vendos premisat themelore për përcaktimin e fushës së zbatimit të aktit, për qartësimin e nocioneve bazë dhe për sigurimin e koherencës së tij me legjislacionin kombëtar dhe me logjikën e Direktivës 2004/35/KE.
Kreu II, i cili ka 12 pika, parashikon kriteret për vlerësimin e kërcënimit të mundshëm dhe të menjëhershëm të dëmit mjedisor, si dhe metodologjinë bazë që ndiqet nga Agjencia Kombëtare e Mjedisit gjatë këtij procesi. Në këtë krye përcaktohen elementet që duhen marrë në konsideratë për vlerësimin e rrezikut, si natyra, sasia dhe rrezikshmëria e substancave ndotëse, probabiliteti dhe afati kohor i ndodhjes së dëmit, afërsia me burime ujore, habitate natyrore, lloje të mbrojtura, zona të mbrojtura ose zona të banuara, ekzistenca e rrugëve të përhapjes së ndotjes, gjendja teknike e instalimeve dhe rreziku për shëndetin e njeriut. Gjithashtu, ky krye përcakton se vlerësimi kryhet rast pas rasti mbi bazën e informacionit më të mirë të disponueshëm, të të dhënave teknike, analizave laboratorike, monitorimit mjedisor, inspektimeve në terren dhe çdo burimi tjetër të nevojshëm për një vendimmarrje të bazuar në prova. Më tej, ky krye detajon elementet që AKM-ja duhet të identifikojë gjatë procesit të vlerësimit, si burimi i mundshëm i kërcënimit ose dëmit, operatori ose operatorët e mundshëm, burimi natyror ose shërbimi i cenuar, rrugët e përhapjes së ndotjes dhe nevoja për ndërhyrje përmes masave parandaluese ose vijimit të procedurës për përcaktimin e dëmit. Një vend të veçantë zë edhe përcaktimi i lidhjes shkakësore ndërmjet dëmit ose kërcënimit dhe veprimtarisë së operatorit, duke parashikuar elemente konkrete vlerësimi si lidhja kohore dhe hapësinore, përputhja ndërmjet natyrës së substancave dhe llojit të dëmit, rezultatet e monitorimit, analizave laboratorike, modelimeve teknike dhe mungesa ose ekzistenca e shkaqeve alternative të arsyeshme. Përveç aspektit teknik, Kreu II rregullon edhe elementet procedurale të procesit administrativ, si paraqitjen e kërkesës drejtuar AKM-së, pranimin ose refuzimin e saj, njoftimin e palëve, konsultimin me to përpara miratimit të masave rehabilituese, detyrimin për vendimmarrje të arsyetuar, dokumentimin e vlerësimit sipas një formati të standardizuar dhe bashkëpunimin ndërkufitar kur dëmi prek ose mund të prekë territorin e një shteti tjetër. Në tërësi, ky krye përbën bërthamën procedurale dhe metodologjike të projektvendimit, duke i dhënë autoritetit kompetent një bazë të qartë për vlerësimin, dokumentimin dhe justifikimin e ndërhyrjes administrative.
Kreu III, i cili ka 6 pika, parashikon kriteret për përcaktimin e dëmit mjedisor dhe identifikon kategoritë kryesore të tij, përkatësisht dëmtimin e llojeve të mbrojtura dhe habitateve natyrore, dëmtimin e ujërave dhe dëmtimin e tokës. Ky krye përcakton se vlerësimi i dëmit bëhet gjithmonë në raport me gjendjen e mëparshme të burimeve natyrore dhe të shërbimeve të tyre, duke siguruar kështu një bazë objektive për vlerësimin e ndryshimeve negative dhe të rëndësisë së tyre. Në këtë kuadër, parashikohet që rëndësia e dëmit të vlerësohet duke marrë parasysh shkallën dhe përhapjen e ndikimeve negative, kohëzgjatjen e tyre, kapacitetin e burimeve natyrore për rikuperim natyror dhe, kur është i provuar, ndikimin në shëndetin e njeriut. Për dëmtimin e llojeve të mbrojtura dhe të habitateve natyrore, ky krye lidhet drejtpërdrejt me kriteret e detajuara në Shtojcën 1, duke kërkuar vlerësim në raport me statusin e favorshëm të ruajtjes, rolin ekologjik të zonës së dëmtuar, rrallësinë e llojit ose habitatit, kapacitetin për rigjenerim natyror dhe mundësinë e rikuperimit brenda një periudhe të shkurtër kohore. Për dëmtimin e ujërave, vlerësimi fokusohet në ndikimin e dëmit mbi statusin ekologjik, kimik ose sasior, potencialin ekologjik të ujërave dhe gjendjen mjedisore të ujërave detare, në përputhje me legjislacionin sektorial përkatës. Ndërsa për dëmtimin e tokës, ky krye parashikon që vlerësimi të përqendrohet në ekzistencën e një rreziku të konsiderueshëm për shëndetin e njeriut, duke marrë parasysh natyrën dhe përqendrimin e ndotësve, përdorimin aktual ose të pritshëm të tokës, rrugët e ekspozimit dhe grupet e popullsisë që mund të preken. Në tërësi, Kreu III jep bazën thelbësore për klasifikimin dhe vlerësimin material të dëmit mjedisor, duke siguruar që ndërhyrja administrative të mbështetet në kritere të qarta, të matshme dhe të harmonizuara me kuadrin e përgjegjësisë mjedisore.
Kreu IV, i cili ka 2 pika, parashikon se zbatimi i këtij vendimi bëhet pa cenuar dispozitat e ligjit nr. 10431, datë 9.6.2011, “Për mbrojtjen e mjedisit”, të ndryshuar, si dhe aktet e tjera nënligjore të miratuara në zbatim të tij për përgjegjësinë mjedisore, masat parandaluese dhe rehabilituese, përcaktimin e kostove dhe sigurimin e fondeve për kompensimin e dëmit në mjedis. Gjithashtu, ky krye ngarkon Agjencinë Kombëtare të Mjedisit për zbatimin e këtij vendimi.
Shtojca 1 – “Kriteret për vlerësimin e rëndësisë së dëmit ndaj llojeve të mbrojtura dhe habitateve natyrore në raport me gjendjen e mëparshme” përcakton elementet mbi bazën e të cilave vlerësohet rëndësia e dëmit, duke iu referuar statusit të ruajtjes në kohën e shkaktimit të dëmit, shërbimeve të ofruara nga burimet natyrore dhe kapacitetit të tyre për rigjenerim natyror. Ajo përcakton gjithashtu ndryshimet e rëndësishme të pafavorshme të gjendjes së mëparshme, rastet kur dëmi me efekt të provuar te shëndeti i njeriut klasifikohet si dëm i rëndësishëm, si dhe rastet që nuk konsiderohen dëm i rëndësishëm.
Shtojca 2 - Formati për vlerësimin e kërcënimit të menjëhershëm dhe përcaktimin e dëmit në mjedis përcakton elementet që duhet të përmbajë dokumentimi i vlerësimit ose i vendimit, përfshirë vendndodhjen e ngjarjes, burimin e informacionit, operatorët e mundshëm, veprimtarinë profesionale përkatëse, burimin natyror dhe shërbimin e prekur ose që rrezikon të preket, përshkrimin e kërcënimit ose dëmit, gjendjen e mëparshme, të dhënat teknike dhe laboratorike, lidhjen shkakësore, bazën ligjore, masat e kërkuara, afatet, palët e konsultuara, si dhe përfundimin dhe arsyetimin.


VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij vendimi ngarkohet Agjencia Kombëtare e Mjedisit.  


VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektvendimi është hartuar nga Ministria e Mjedisit dhe i përcillet për mendim, nëpërmjet sistemit e-akte: Ministrisë së Financave, Ministrisë së Drejtësisë, Ministrisë së Ekonomisë dhe Inovacionit dhe Ministrit të Shtetit dhe Kryenegociator. 


IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Zbatimi i këtij projektvendimi nuk ka efekte financiare për buxhetin e shtetit.



MINISTRI

Sofjan JAUPAJ


Relacion shpjegues për projektvendimin “Për miratimin e kritereve në bazë të të cilave bëhet vlerësimi i kërcënimit të mundshëm dhe përcaktimi i dëmit në mjedis”.
